
1 

 
Pa: Bòi Antoin 
 

Muzik i kantikanan di barí Den e buki ‘Cultureel mozaïek van de Nederlandse Antillen’ 
(1977) René Römer ta skirbi ku literatura tin konekshon kla ku folklor. Esaki ta resaltá bon 
den kantikanan di simadan na Boneiru i seú na Kòrsou, fiestanan di kosecha. Pero esaki ta e 
kaso tambe ku tambú (barí na Boneiru). E kantika di tambú òf barí hopi bes ta un 
ekspreshon poétiko, kargá ku humor popular I krítika riba sierto situashon òf 
akontesimentunan den komunidat. 
René Römer: “Nan ta ‘protest songs avant la lettre’. Bo no por mira e kantika di tambú lòs 
di e baile di tambú, ku tin relashon atrobe ku e fiestanan tradishonal rondo di Pasku i Aña 
nobo i di mes e instrumèntnan musikal ku ta usa.” 
E sortonan di muzik, baile i ritualnan di tambú i barí, ta bini prinsipalmente for di e region di 
Congo.  
Nan a bini pues ku e afrikanonan ku a bini mundu nobo, Amérika, pa traha komo katibu. E 
promé katibunan afrikano ku a yega Boneiru a bai biba na Rincon. For di 1640 kaba por 

kuminsá mira nan nòmber riba e promé ‘monsterlijst’-nan. 
Nòmbernan típiko afrikano manera Angewa, Masienga, Sibbe, Kokoroko, Mabiela, Sissoe, 
Kibomba, Simbattie, Sebel, Solieba, Diossoe, Zesoe, Mafongo.  
John Schermer ta splika ku e promé katibunan den relashon familiar na Boneiru a keda 
registrá na 1744. Riba e lista di inventario aki ta aparesé pa promé bia nan famnan. Algun 
ehèmpel: Anthonica, Bomba (Anthony Bomba), Coffie, Datto, Domacasse, Foluba, Frans, 

Goeloe, Janga, Makaai, Wanga. Por ripará ku den e nòmbernan aki tin e sekuensia di 
alfabèt. Ta yama nan e promé famianan boneriano, pasobra mayoria di nan yunan i 
nietunan a nase na Boneiru i nan antepasadonan no tabata aki. 
 
 
 
 
 
 
 
 
 
 
 
 
 
 
                                   Konosido tokadó di barí Pedro Mercera, alias Pedro 
                                  Koncha, huntu ku Pachi Pe di Mangazina di Rei i un 
                                  mucha ku a tuma konosementu over. 

 
E meskla di influensianan afrikano den muzik di barí ta kambia ku tempu i ta adaptá nan 
mes na sirkunstansianan lokal. Elementonan afrikano manera ripitishon, ritmo, sierto 
instrumèntnan di perkushon i improvisashon ta keda bon rekonosibel den e tambú di Kòrsou 
i barí di Boneiru.  



Na Boneiru sinembargo por ripará ku a amplia e instrumèntnan 
musikal ku ta usa den barí ku instrumèntnan di kuèrdè, tantu kitara komo kuarta. 
E uso di hopi heru (agan), manera por nota den e muzik di tambú di Kòrsou, no ta konosí 

(mas) den e muzik di barí boneriano.  
 
Barí i tambú 

Spesialmente na Kòrsou kulturista i antropólogonan ta mira ku muzik di tambú den e 
kultura di e isla ei ketu bai komo símbolo pa e relashon ku antepasadonan afrikano i pa e 
identidat afro-kurasoleño. 

E palabra ‘tambú’ ta referí tantu na e tipo di muzik komo na un instrumènt musikal. 
Originalmente tabata traha tambú di un barí chikí di palu den kua tabata importá ròm. Sa 
yama e tipo di barínan aki tambe boko. Tabatin diferente tamaño. Esnan mas chikitu tabata 
usa komo tambú. Na Boneiru e nòmber barí ta mas konosí ku tambú pa e instrumènt 
musikal aki, anke ku den sierto bario di e isla aki tambe tabata papia di tambú. 
Segun historia oral den pasado, komo ku no tabata haña hopi barí di palu, sa traha e 
tambúnan aki tambe di tronkon di palu di sia. Tabata kòrta e tronkon i despues koba e pida 
ku ta bai usa komo e instrumènt musikal aki.  
 
 
Kueru 

E kueru ku ta span riba e barí ta prosedente di sea kabritu òf karné. Tin hende ta haña 
kueru di karné mas mihó ku kueru di kabritu. Ta kestion di smak. Pa kurti e kueru ta usa 

kalki. Ta disolvé e kalki den awa I laga e kueru para aden. Tambe sa pone sentebibu pa, 
segun nan ta bisa, kita e holó stinki di e kueru. Despues ku e lananan laga lòs ta frega 
esakinan ku un pida palu kita for di e kueru. 
Na lugá di kalki sa usa tambe e fruta hechu di watapana òf dividivi pa kurti e kueru. Tabata 
machiká e fruta di watapana ku awa pa traha un papa ku tabata disolvé den awa. E fruta 
seku di watapana tabata un produkto di eksportashon importante na Boneiru. Te den e 

promé mitar di siglo pasá a eksportá e produkto aki ainda. Ta usa rais di palu di kuihi 
(kuida) i klabu pa wanta e kueru steif riba e barí. Ta bisa ‘rèk e kueru’ riba e barí.  
Ta usa dos rais na rant di e barí. Un ku ta pasa pafó i e otro paden di e kueru. 
Awendia, komo ku no por haña e barínan di ántes mas, ta traha e instrument musikal aki di 
otro forma. Ta kòrta pida palunan chikitu ku ta pega (ku leim) na otro. Tantu na Kòrsou 
komo Boneiru ta hasi esaki. E forma di traha nan na Boneiru sinembargo ta un tiki 

diferente. 
 

Pa rèk e kueru ta usa raisnan di pal’i kuihi.                Hubert (Pachi Pe) Mercera ta mustra kon ta 
                                                                                        prepará e kueru di kabritu pa rèk riba e barí. 
 



Instrumènt 

Segun estudionan hasí, tabata kompañá e tokamentu di tambú òf barí ku dos pida metal ku 
tabata dal kontra otro. Na Kòrsou ta yama esaki agan (un pida heru di plug), pero despues  
chapi tambe a hasi su entrada. Esta e mesun chapi ku ta usa ora di planta kunuku. Ta dal 
un pida heru riba dje. Na Boneiru chapi, wiri, marimba, triangel i instrumèntnan di kuèrdè, 
manera indiká ariba, a hasi e muzik di barí mas yen. Práktikamente e mesun instrumèntnan 
ku ta usa den otro tipo di muzik krioyo di Boneiru, manera simadan, San Wan i San Pedro. 
Ku eksepshon di kachu i karkó, ku ta instrumèntnan den muzik di simadan. 
Interesante ta pa menshoná ku sa usa otro ophetonan tambe pa remplasá e zonido di  

tambú òf barí na momentu ku e instrumènt musikal aki no ta disponibel. Por ehèmpel 
un kaha di palu, un mesa, bòm di un stul, bleki (lata di kerosin). Un elemento ku no por 
keda’fó di fiesta di barí na kanto. Boneiru a konosé den su historia kantadónan di barí den 
tur bario, tantu hende hòmber komo hende muhé. Di mes tambe tabatin e baliadónan di 
barí, tantu hende hòmber komo muhé. Bailenan konsiderá komo bulgar pa e hende 
nèchinan, esnan religioso. Públiko tambe ta hopi importante durante aktividatnan di barí. E 
ekspektadornan ta kontribuí den e muzik i den bibamentu di e barí dor di respondé riba loke 
e kantadó (sa usa e palabra ‘kantor’ tambe na lugá di kantadó - e palabra ‘kantante’ sí no 
tabata konosí). E públiko tabata yuda mantené tambe e ritmo dor di bati den man, dunando 
asina e kantadó mas libertat pa improvisá. 

Preparashon 

For di lunanan adelantá, den sèptèmber kaba, e tokadó i kantadónan di barí tabata kuminsá 
prepará. Trahadónan den plantashinan banda di Rincon, bou di kuebanan na Slagbaai, 
tabata kuminsá ensayá e kantikanan di barí. Nan tabata usa komo teksto susesonan ku a 
tuma lugá durante aña i ku a impaktá e pueblo. Por ehèmpel damanan señorita religioso, e 
asina yamá kongrenisnan, ku a kometé fayo di sali na estado òf ku nan a atrapá den 

akshonnan amoroso ku hòmber. Nan no tabata skapa. Esta esnan ku tabata, manera nan 
tabata kanta “drumi anochi señorita i lanta mainta komo mama di yu”. 
Den e último lunanan di aña tabata prepará pa selebrá kambio di aña ku tokament’i barí. E 
moveshonnan aki tabata kuminsá for di den plantashinan Slagbaai i Washington, pa kulminá 
na Piedra Pretu, kaminda hopi bia polis tabata para tokament’i barí.  
 
Mesa 

Komo ku hopi bes, durante tokamentu di barí, tabata surgi problema, debí na bebementu di 
mas, polisnan tabata hopi estrikto pa loke ta trata e aktividat aki. Pero e hendenan tabata 
sabí i hopi bes no tabata toka barí, pero tabata toka mesa, esta bati riba mesa, pa polis no 
yega haña nan ku barí. Banda di barí nan sa toka tambe tobo ku e mesun propósito. E 
sentro di tokamentu i baliamentu di barí tabata Piedra Pretu i sigui bai patras riba e seru ku 
tin patras. P’esei un pastor, segun tradishon oral Pastor Meyknecht, a duna e seru aki e 
number di Ser’i Diabel, pasobra barí tabata algu di diabel. Pastornan hopi bes tabata bai 
kibra tambe tokamentu di barí na Piedra Pretu. No tur hende di Rincon tabata partisipá den 
barí òf tambú, konsiderá un aktividat indesente pa sierto hendenan.  
E forma di selebrashon di barí na Boneiru ta hopi similar ku na Kòrsou. 
Naturalmente tin diferensiá aki i aya, pero básikamente nan ta idéntiko. Ku eksepshon di 
Playa, tur bario di Boneiru a konosé su selebrashonnan di barí na lugánan un tiki alehá i 



skondí. Esaki komo ku tantu outoridatnan gubernamental komo iglesia katóliko (pastornan) 
tabata aktua kontra barí. Tabatin algun polis hopi severo den nan akshonnan kontra barí, 
spesialmente na Rincon, na unda barí tabata mas kayente. Dos nòmber ku semper bai 

hende grandinan sa menshoná di polisnan ku sa aktua ku man duru kontra tokadó i otro 
partisipantenan den fiesta di barí ta Brigadir Vis i e polis Reinier van Houten.  Nan no tabata 
tolerá nada. 
 
 
 
 
 
 
 
 
 
 
 
 
 
 
 
 
                              Chemmy Cicilia ta duna splikashon tokante barí na Piedra Pretu, 
                               sitio den Rincon kaminda e selebrashon aki tabata tuma lugá. 
 
 
Ser’i Diabel 

E sitio mas konosí na Rincon pa tokamentu di barí tabata Piedra Pretu, situá den e parti 
nortwèst di e bario. Aki nan tabata reuní pa despues tambe bai den direkshon di e seru ku 
tin den pabou, konosí komo Ser’i Diabel. Ta bias ku ta un pastor di Rincon, Pastor 
Meiknecht, a duna e seru e nòmber aki, pasobra barí tabata konsiderá pa iglesia katóliko 
komo un kos di diabel. Meiknecht tabata na parokia di Rincon na fin di siglo 19.  
Broertje Janga a skirbi den su buki ‘Di e Rincon ku mi a konosé 50 aña pasá’: “Ta debí ku 
enbes di bini misa tin hende sa bai tende bari, ku pastor Meiknecht a yama e sitio ei Seru di 
Diabel. El a bisa nan: ‘Sigui grita na Seru di Diabel. Boso tur lo bai den chiké.” Chiké ta un 

parti no bendishoná den santana na unda tabata dera hendenan ku “no a kumpli ku 
kuaresma”. Tambe hendenan ku tabata hiba un mal bida, burachénan, delinkuentenan òf 
hendenan ku tabata partisipá den fiesta i aktividatnan inmoral. 
Interesante ta ku hopi bon katóliko, anke nan no tabata partisipá den e selebrashon, tabata 
sòru pa nan haña un lugá skondí den besindario di Piedra Pretu òf Ser’i Diabel pa skucha e 
kantikanan nobo di barí, den kua kisas tabatin puña dirigí pa nan mes. 
Nan ta konta ku pastornan tabataintervení den forma brutu pa kibra fiestanan di barí. Tin ku 

tabata kore yega riba kabai i ku karbachi òf suip tabata plama e hendenan for di otro. Kasi 
niun hende tabata riska bai kontra pastor. Simplemente nan tabata kore bai. 
Broertje Janga: “E tèrsio tokadó di barí ta bin bon prepará, ku bon sapatu òf sambarku na 
pia, ku su barí bon di stèm, ku un pipa pèrtá di tabaku den su boka. E tokadó di wiri tambe 
ta kla pa kore, ta wak rònt di su kurpa, ku su chapara na su hep, listo pa sali. Sa sosodé ku 
tin hende ta rabia asina tantu ku bringamentu mester tuma lugá pa deshogá nan mes.” 
Broertje Janga den e mesun buki ta skirbi: “Sa sosodé ku muhénan ta manisé tur na 
sumpiña ku nan no por a kana mes, pasobra ora ku polis òf pastor mes presentá einan, tur 
hende ta dirti bai i den skuridat tin hende ta resultá den roi i kibra pia. Otro ta keda pegá 
den karkidaki, otro ta suek nan ènkel i otro ta karga hiba nan kas i nan ta yora. Ta trese 
manteka di bela pa por haña un alivio pa e sumpiñanan ku a keda pegá den nan kueru.” 
 



Kompa Diabel 

Den e bario Antriol tabatin diferente lugá na unda tabata tene selebrashon di barí. Entre 
otro na e sitio konosí komo Den Kadushi, un tiki pabou di e stashon di gasolin aktual na 
Mentor. Kechi Dortalina a konta kon un bia un hòmber bon pegá ku flus a yega na e sitio aki 
pa partisipá den baliamentu. Su boka tabata dòrná ku djente di oro. El a balia na su antoho, 
pero mas lat anochi tin hende a mira kon un rabu a kuminsá aparesé riba su chanchan, 
miéntras ku dos kachu a kuminsá sali na su kabes. A bin resultá ku ta kompa diabel mes 
asali for di fièrnu un ratu pa balia barí. Tin hopi mas storia di presensia di diabel na 
fiestanan di barí. Tur esaki pa mustra ku barí ta kos di diabel. Pastornan katóliko tabata 

hinka esaki tambe den hende. 
E baile di barí tabata sosodé ora e katibunan haña liber riba e fechanan di Pasku di 
nasementu i aña nobo. E katibunan tabata balia barí, pero pastornan tabata kontra di e 
fiestanan pagano kaminda tabatin buracheria, bringamentu, kantika i bailenan bulgar. Pa 
evitá e tipo di fiestanan inmoral aki e pastornan ta mustra ku matrimonio ta e solushon pa 
alsa e bida moral di e katibunan. E promé pastor katóliko ku a establesé na Boneiru tabata 
Bernardus Eisenbeil. Despues ku pastor Eisenbeil a bandoná Bonaire na 1829 a bin Pastor 
Lambertus van Lommel ku a keda te na 1830 i ta kasa algun katibu. 
 
Buraku Blanku 

Un otro sitio na unda tabata tene barí na Antriol tabata Buraku Blanku, situá kaminda e 
klínika médiko ta. E nòmber Buraku Blanku ta referí na e echo ku habitantenan di Antriol sa 
saka tera blanku for di den un buraku na e sitio aki pa traha kas di bara.  

E famianan ku tabata biba na Buraku Blanku, manera Isebia, Saragoza i Thielman, no 
tabatin komportashon masha ehemplar. Ta hendenan ku tabata traha den e saliñanan na 
Peleké, Kabayé i Saliña Abou. Djasabra ora ku nan kobra nan tabata bebe nan barika yen, 
toka, kanta i bringa. Djis pegá tabatin e botekin di Cornelis (Nene) George na unda nan por 
a haña bebida stèrki kumpra. Komportashon malu di e hendenan aki a pone gobièrnu disidí 
pa buta un warda di polis na e sitio aki. 
 
 
 
 
 
 
 
 
 
 
 
 
 

 
 
 
 
 
 
 
                     
                         Na Buraku Blanku, un sitio di bochincha den Antriol, a pone un 
                                warda di polis, entre pa kontrolá tokamentu di barí. 

 



Nan ta konta di un tal Susana Parandera ku sa gusta su barí. Su tata tabata yama Chino i e 
tabata siegu. Un fin di aña tabatin un fiesta kayente di barí na Buraku Blanku, pero pastor a 
bin pa kibra fiesta. Ora nan a ripará ku pastor tabata yegando tur hende a kore bai. Pober 

Chino no por a kore bai niun kaminda, pasobra e tabata siegu. El a tende sí gritunan 
anunsiando ku pastor ta bini. Pero a keda ketu. A reina un silensio.  
Despues di un ratu, tumando nota di e silensio aki, Chino a puntra na bos haltu, refiriendo 
na pastor: “Susana, e mièrdè a bai?” Lugá pastor tabata pará djis banda di Chino. Nan ta 
konta ku pastor a duna Chino un bon halá di sota, loke a pon’é saka un kareda bai para te 
na Roi di Chubatu pegá ku Seru Grandi, kubriendo un distansia di kasi 2 kilometer. Anto 

siegu. Hopi bia intenshonalmente sa remplasá barí pa mesa. Polis no por a hasi masha kos, 
pasobra tokamentu di mesa, kontrario na barí, no tabata ilegal. Pues nan no por a yega ku 
nan kuchú i kòrta e kueru riba barí. 

Barí na Seru di Buriku 
Seru di Buriko ta un parti di Nikiboko konosí pa su tokamentu di barí. Den e tempu promé ku 1920 barí 
tabata tuma lugá den ‘Sabana di Michi’, ku ta e área na unda famia Bernabela tabata biba, aktual Kaya 
Sinfonia. Despues a muda e fiesta di barí pa Seru di Buriku, anke ku bon mirá no por papia di seru. 
Segun tradishon oral, motibu ku a yama e lugá aki Seru di Buriku ta pasobra e tokamentu i kantamentu di 
barí na e lugá aki semper tabata terminá den bringamentu. 
Un kantadó konosí di barí na Seru di Buriku tabata Justina Egbrechts. Den e tempu promé ku 1920  
tabata kanta susesonan ku a pasa den barrio na barí, pero despues di 1920, ora ku nabegantenan bini ku 
fakansi, e kantikanan tabata bai tokante di e nabegantenan i nan namorada ku a keda tras. 
Un kantika di barí: “Señorita di Seru Pushi, drumi bo soño sosegá. E macho pretu ta na Cuba, laga e 
demoño kokobiá”.  
Un otro kantika tabata: “Tokadó di mi barí, dal e demoño ku amusher. Tokadó di mi heru bieu, tene 
mi kushina pa bo, si ta kueru di mi lamchi, tene kompashon kuné, ma si ta kueru di mi Dalia, batié ku palu 
rement’é”. 
Despues ku barí a bai Seru di Buriku, famia Keller tabata organisá i toka barí. Un persona hopi konosí 
den e famia aki tabata Emil Keller, kariñosamente yamá Micho, ku no tabata solamente embolbí den 
fiesta di barí, sino tambe den simadan, San Wan i San Pedro, tambe maskarada. Den simadan e tabata 
toka su kachu. Anke ku den e muzik di barí na Boneiru tin kuarta, kitara i otro instrumènt ku a drenta, ta e 
barí i wiri ta importante, manera Broertje Janga a skirbi den su buki: “Tin kuarta i kitara tambe aserka, 
pero mayor parti ta e barí i wiri ta pega e kandela i mirónes ta kla pará pa kiko ku sosodé.”  
Den e pueblo besiña di Nikiboko, esta Tera Kòra, tambe barí tabata bibu den fin di aña, ku hendenan 
manera Domingo Bernabela riba su wiri. Hendenan di Nikiboko tambe sa bai toka i kanta barí na Tera 
Kòrá bou di palu di tamarein. Aki tambe Brigadir Vis, kende despues di Rincon a traha na Playa, tabata 
molestiá e hendenan, segun Ana Luisa Bomba a konta den e dokumental ‘Di Mundu Nobo pa Tera Kòrá’. 
 
Baile erótiko 
Juana Anthony (Yùfrou Wana) a konta den e dokumental ‘Rincon – Di Ayera pa Awe’ ku e baliamentu di 
barí den e Rincon ku el a lanta haña no tabata nèchi. P’esei tambe bon katólikonan no tabata mete ku e 
fiesta aki. Yùfrou Wana i Yùfrou Emma Pourier, pilánan di misa i maestra di skol katóliko, tabata atvertí e 
mucha muhénan di nan grupo di KJV (Katholieke Jonge Vrouwen) pa no atendé ku barí. 
Den tempu bieu a deskribí fiestanan di barí komo akontesimentunan ku toke hopi seksual ku 
moveshonnan di baile erótiko i bergonsoso. Segun iglesia katóliko e hendenan ku ta balia barí òf tambú 
ta demonstrá komportashon inmoral i malu.  



Tòg ta asina ku e baile di barí original tabata mará na reglanan di komportashon kla. Por ehèmpel no 
tabata pèrmití pa e baliadónan di barí mishi ku otro. Tantu e hòmber komo muhénan no por a bira lomba 
pa otro durante baliamentu.  
Max Sint Jago a deskribí e baile di barí di e siguiente forma den su buki ‘Folkor di Boneiru’: “E skouder di 
e bailadó di barí no ta move muchu, miéntras ku e hep ta bai den un trosementu di kolebra òf  
moveshonnan di karakter erótiko. Hopi bia e hòmber ta hisa su brasanan na laria, miéntras ku e muhé ta 
baila ku man den hep. Otro bia e hòmber ta manda su skoudernan tur patras i laga su brasanan kologá 
pa nan kuenta tras di lomba segun ku e ta move su kurpa pará ku rudianan doblá i de bes en kuando e ta 
sak huntu-huntu ku e muhé bai mas abou sin pèrdè balansa.” 
Di akuerdo ku Sint Jago, generalmente e baile di barí ta esun mas erótiko ku ta konosí den nos bailenan 
folklóriko. Motibu pa kua den pasado tabata prohibié i konsider’é komo fenómeno indesente i inaseptabel 
pa religionnan. Tambe sa praktiká e tokamentu i kantamentu di barí na un sistema ku tin un kontinuidat 
ilimitá. Por ehèmpel durante un anochi ku hende no ta drumi, strobando esnan ku sí ke sosegá nan 
kurpa. 
 
Kanto barí 
Broertje Janga a skirbi den su buki ku por a traha kantikanan di barí na kas pa bin kuné. Pero tin bes 
tabata komponé nan ‘al instante’ mes tambe. Rincon tabata konosé hopi talento riba e tereno aki. 
“E kantadó por ta tur hende ku sinti ku nan tin algu di bisa òf respondé. Esnan pará un banda ta respondé 
e koro. Kada kantika ku zona mas tantu durante di e aña ta keda skohé pa e weis di aña”, Broertje Janga 
a relatá den su buki. 
Janga ta duna ehèmpel di un kantika: 
“Tokadó di mi kueru. Dal e demoño rement’é. Pasobra e kueru no ta bo mama i e no por bira mi ruman...” 
Despues di e koro e kantadó di e kantika ta sigui: 
“Si hende bibu no ta kaweta lo mi a pasa nochi serka bo.”  
Pasobra e kantadó sa masha bon ku si nan mir’é ta bula bentana di otro, e muhé su selashi ta bai zona 
na barí. 
Max Sint Jago ta splika den su buki ‘Folklor di Boneiru’: “E pèrsona principal den e folklor di barí ta sin 
duda e tokadó di barí, ku nan ta yama tambe sutadó di kueru. Despues di e tokadó aki e pèrsona mas 
importante ku ta sigui ta e kantadó di barí, kende ta un hende masha famoso i respetá den pueblo pa 
motibu di su arte. Den arte di kanta barí nos ta distinguí dos ekspertisio. Di promé e konosementu di e 
kantikanan tradishonal di barí kantá den un forma estilo propio. Por ehèmpel ‘yora barí’.  
E di dos ta di improvisá kantikanan nobo den kua tin tiramentu di puña na un manera di dòbel sentido, 
pero na moda ku tur hende sa ta kiko i di kende ta trata. Loke ku durante di e aña ei a pasa, manera 
pleitu òf kosnan ménos bon ku a sosodé, mayoria bia tabata forma tópikonan di kansion.”  
E kantadónan di barí tabata hendenan temibel den komunidat. Pasobra tin hende ku sa tin masha miedu 
pa no kanta nan na barí. Tin hende ku ora kanta nan na barí, nan mes tabata hinka un kantika den otro i 
kanta esaki komo reakshon òf kontesta. Max Sint Jago su teoria tokante orígen di barí boneriano, ku e ta 
konsiderá hopi diferente for di e tambú di Kòrsou, ta asina: “Barí ta e ekspreshon folklóriko mas  
importante den nos kultura. E ritmo di barí aki na Boneiru ta hopi diferente ku e ritmo ku na Kòrsou nan ta 
toko tambú kuné. Esei mester ta bon kla ekspresá; ku bari di Boneiru no ta e tambú di Kòrsou. 
Nasementu di barí boneriano tin di aber ku biahamentu di katibunan boneriano ku den siglo 18 tabata 
nabegá entre Boneiru i la Vela de Coro, Venezuela. P’esei te awendia e mesun ritmo aki di barí 
Boneriano ta konosí na Coro bou dje nòmber ‘Tambor Coreano’, ku nan na toka na Coro dor di e pueblo 
di orígen afrikano.”  
 
Barí awendia 
E funshon di barí tambe ta kambia i ta haña un aspekto sosial, kaminda ta kanta hende na barí i ta duna 
un relato kompletu di loke a pasa den e barrio durante di un aña. I mas i mas ta kuminsá tene barí na kas 
pa kore ku fuku na fin di aña i pidi Tata bendishon pa aña nobo. Tin kantika di bari ku ta trese aspek-
tonan aki dilanti. No opstante lei i reglanan di gobièrnu i iglesia pa trata na oprimí fiesta di barí e aktividat 
aki a keda bibu. Dr. René Rosalia a hasi hopi estudio di e aspektonan legal di tambú i barí. E leinan 
tabata konta tantu pa Kòrsou komo Boneiru. 
Promé ku 1936 por a organisá fiesta di barí, pero solamente ku un pèrmit di hefe di polis. Entre 1936 i 
1952 tabatin te asta un prohibishon total pa tokamentu di barí. Tabata tolerá tambú i barí na 
respektivamente Kòrsou I Boneiru solamente bispu di aña i riba e promé dia di aña nobo.  



 
Asina a surgi e asina yamá ’tambú porta será’ na Kòrsou. No opstante ku a suavisá e prohibishon atrobe 
desde 1952 un imágen negativo ta keda kologá na tambú i barí: barí ta instigá hende pa hasi kos malu, e 
ta atraé figuranan dudoso i ta bai kompañá pa bebida stèrki, violensia i inmoralidat. 
 
 
 
 
 
 
 
 
 
 
 
 
 
 
 
 
 
 
 
 
 
 
 
Pero tempu a kambia i awendia barí ta aseptá por lo general na Boneiru. Fundashon Mangazina di Rei, 
huntu ku Plataforma Kultural, desde 2014 a kuminsá ku un proyekto di traspaso di e tradishon di traha, 
toka, kanta i balia barí over pa hóbennan, esta e proyekto ‘Pone barí ronka’, ku a resultá un éksito.  
 
 
 
 

FIN 


